
Hituwey na-na-at ke Noah. Hi 
Noah ya maphod an tagu dih 
tiempona te maphod di 
nakihayyupanan Apu Dios. 



Waday tulun linalakin 
imbabalena an hi Sem, hi 
Ham ya hi Japet. Ta hi Apu 
Dios ya tibtibbonan ad-adi 
tun lutan pumboblayan te 
gaga-iho dan am-in di tatagu.



Ot kananan Noah di “Dadagok tun luta ta 
mapoppog di biyag di tagu te nahalman an 
gaga-ihoy atoaton dan mumpapatte da.”



Kinali mangapya kah bapor an kaiw ya 
kuwakuwartuwom. Ya hulatam hi pukot 
nadan numbattanan di dingding ta maid 
    di humgop hi danum.



Hay lukud di 
kadukkena ya 
opat di gatut ta 
naliman piye ya napitut 
liman piyey kabilog na ya 
nap-at ta liman piyey 
katag-ena.



“Ipaghop yu 
damdamay kanon yu 
ya hay kanon da.”



Ya pakighop yu nah bapor di numbullubullug am-in 
hanadah nunhihinnatkon an aggayam ya nadan 
          hahamuti ta tumagu da.



Tibom ta umipaghop kah himpipitun 
numbullubullug nadah aggayam an napilin 
miappit ke ha-on ya ohan numbullug ya abu 
nadah adi miappit.



Hiya ya 
nan inayana, 
nadan 
imbabalena ya 
nadan inayan da ya 
hinumgop da nah bapor 
ta adida malting. Hanadan 
numbullubullug an aggayam an 
miappit ya nadan adi miappit ya 
immali da ot humgop da nah bapor. 



Takon nadan 
numbullubullug 
an hamuti, nadan 
mungkaddapan ya 
nadan mumbulluhan ya 
immali da damdama nah 
bapor ot humgop da. Ot handih 
nala-uy pitun algo an kediye ya 
mikahimpulut pitun algon diyen 
mikadwan bulan kediyen toon 
ya linappuwana tut-uwa anhan 
an umudan. 



Intottool nay 
udan hi 
nap-at an 
algo ya nap-at an 
hilong ya 
mumpun-otbol di danum ya takon nan 
kabunyan ya kay nalukatan ta namahig 
di udan ot malbongan di luta. Ya kediye 
ya onom di gatut di toon Noah.



Nabigat on mungkadakol nan 
danum an tumag-en tumag-e 
yaden muntaptap-o nan bapor.



Takon nadan nungkatag-en bibilid tuh luta ya hinabyat 
na. Tagan di danum di tag-e ta loktat ya nahawwal hi 
onom an metroy katag-ena nah tap-on dadiyen 
natag-en bibilid. Ot mama-id am-in di matagun 
munyahyahya tuh luta, nadan tatagu, nadan aggayam, 
mailom ya maayum, nadan mumbulluhan ya nadan 
hahamuti te nalting dan am-in. Hay ya abu nihwang an 
ugge nalting ya da Noah ya nadan udum an 

wadan nah bapor. 



Ugge kinal-iwan Apu Dios da Noah 
ya nadan aggayam an wadan nah 
bapor ot ipaali nay dibdib ot 
matmatdukan nan danum.



'Nala-uy nap-at an algo ot 
ahi ibughul Noah di ohan 
tawang nan bapor.' Ot 
ipatayap na bo nan ohan 
paloma ta panginil-ana hin 
natduk nan danum.



Ya handih nala-uy duwampulut pitun algoh mikadwan 
bulan ya nakammag-anan mo nan luta. Kanan Apu 
Dios ke Noah di “Damana mon lumah-un 
                    kayun nah inayam, nadan 
                                imbabalem ya 
                                nadan inayan da.”



Nangapyah Noah hi pun-appitan ke APU DIOS 
ot alanay hin-oh-a 
nadah aggayam 
ya hamuti an 
miappit ot gobhonan 
in-appit nan hiya.



Hay pangitib-an 
yun umannung tun 
kinalik ke dakayu 
takon nadan aggayam 
ya punnanongok ta 
nangamung di nakitobbalak 
ke dakayu an wadaok di

at-atibungalon 
nah kulabut hi 
kabunyan ta ahi 
damdama 
pangitib-an di 
holag yu.



Ta deket 
nah waday 
at-atibungalon hi 
kabunyan ya hidiyey 
panginomnomak nah 
kinalik ke dakayu ya

am-in di matagun 
wada tuh luta an 
adi mo mapidwan 
malbongan tun luta.



Hi Apu Dios ya 
binendisyonanah Noah ya 
nadan iimbabalena an kananay 
“Mangaddu kayu ta dumakol 
kayu ta boblayan yun am-in 
tun luta.”



“Hanadan tulun 
imbabalen Noah an limmah-un 
nah bapor ya hi Sem, hi Ham ya 
hi Japet. Diday nalpuwan am-in 
di tatagun nihinap tuh luta. Hi 
Ham ya hiyay aman 
Kanaan.” 



Hi Apu 
       Dios ya ongal 
    di naminhod nan 
 ditakun tatagu tuh luta, kinali uggena  
 kinawwanan nan binugtung an 
 Imbabalena, ot itud-ak na tuh luta ta 
  am-in day mangulug ke hiya ya adida 
      makastigun adida mihi-an ke Apu 
         Dios, mu midatan dah biyag 
              an maid di poppog 
                          na.



Roma 3:23 Am-in taku ya naliwat takun Apu Dios, ta hidiye 
nan makakuddang di kaphod takuh panibona.

Roma 6:23 Hay pumbalinan di liwat ya kate an hidiye nan 
kakastigu ta mihi-an tan Apu Dios. Mu hay idat Apu Dios 

nadah mangulug ke Apu takun hi Jesu Kristo ya hay biyag 
an maid di poppog na. 

Hebrews 9:27 Am-in di tagu ya mahapul an mate, ne ahi 
nuppe hinumalyan Apu Dios.

Ephesus 2:8,9 Inihwang ditakun Apu Dios handih 
nangulugan taku gapuh namahig an ulena. Te ditaku ya 
maid di kabaelan takun mangihwang hi adol taku. Hay 

kihwangan taku ya malpun Apu Dios ya abu,
bokon gapuh maphod an pangi-e. Kinali adinadaman 

ipahhiya takuy mipanggep ketuwe.



Roma 10:9,10 Deket kalyon takun hi Jesus di Ap-apu ya 
deket nahamad di pangulug takun minahuwan Apu Dios 

hiya ya mihwang taku.
Te hay kihwangan di tagu ya mipuun hi pangidinolanan 

Jesu Kristo, te nan tagun mangulug ke hiya ya ipainila nay 
nangulugana ya hiyay tobalon Apu Dios an maphod. 

Hidiyen tagu ya mihwang.

Juan 3:16,17 Hi Apu Dios ya ongal di naminhod nan 
ditakun tatagu tuh luta, kinali uggena kinawwanan nan 

binugtung an Imbabalena, ot itud-ak na tuh luta ta am-in 
day mangulug ke hiya ya adida makastigun adida mihi-an 
ke Apu Dios, mu midatan dah biyag an maid di poppog na.

Ugge intud-ak Apu Dios nan Imbabalena tuh luta an e 
mangastiguh tatagu, mu intud-ak nan mangihwang ke dida. 



1 Juan 5:11-13 Athituy kinalin Apu Dios: Indatan ditakuh 
biyag an maid di poppog na ya hituwen biyag ya malpun 

Jesu Kristo an Imbabalena.
Kinali am-in nadan mangulug nah Imbabalen Apu Dios ya 
wadan didah diyen biyag an maid di poppog na. Mu nada 
ken adi mangulug nah Imbabalena ya maid hidiyen biyag 

ke dida. 
Hituwe ya intudok kut dakayun mangulug nah Imbabalen 

Apu Dios ya inilaon yun waday biyag yun munnananong ta 
nangamung.

